
	Maddə 1. Qanunun tənzimləmə sahəsi və məqsədi 
1. Bu Qanun DNT məlumat bazasının yaradılması və fəaliyyətinin əsaslarını və şərtlərini müəyyən edir. 
2. Bu Qanunun məqsədi genetik profilin DNT məlumat bazasında saxlanılması yolu ilə cinayətin qarşısının alınmasına, cinayətin açılmasına və istintaqına, habelə itkin düşmüş şəxsin identifikasiyasına kömək etməkdir.
Maddə 2. Anlayışların tərifi 
Bu Qanunda istifadə olunan terminlər aşağıdakı mənaları ifadə edir: 
a) Bioloji nümunə − insanın (fiziki şəxsin) və ya meyitin toxumasının və ya orqanının bir hissəsi və/və ya orqanizmin ifrazatı/mayesi, hüceyrələri dezoksiribonuklein turşusu (DNT) ehtiva edir; 
b) Bioloji nümunənin profilini çıxarma − ekspert texnologiyası ilə bioloji nümunədən genetik profilin müəyyən edilməsi; 
q) Genetik profil − DNT-nin genetik analizinin nəticəsində əldə edilən və kompüterdə işlənmiş, şəxsin identifikasiyası imkanını verən unikal, daimi məlumat; 
d) DNT məlumat bazası − Büroda yaradılan və bu Qanuna uyğun olaraq müəyyən edilmiş genetik profili saxlayan məlumat bazası; 
e) Büro − publik hüquqi şəxs − Levani Samxarauli adına Məhkəmə Ekspertizası Milli Bürosu; 
v) Nazirlik − Gürcüstan Daxili İşlər Nazirliyi.
Maddə 3. Bioloji nümunə profilinə tabe olan şəxslər 
1. Təqsirləndirilən/məhkum edilmiş şəxsin bioloji nümunəsinin genetik profilinin DNT məlumat bazasında qeydiyyatı məcburidir. 
2. Bu maddənin birinci bəndində nəzərdə tutulmuş genetik profildən əlavə, DNT məlumat bazasında həmçinin Gürcüstan qanunvericiliyi ilə müəyyən edilmiş qaydada cinayət işinin istintaqı zamanı insandan (fiziki şəxsdən), meyitdən, digər maddi obyektdən və ya hadisə yerindən götürülmüş bioloji nümunədən müəyyən edilmiş genetik profil qeydiyyata alınır. 
3. Hər hansı bir şəxsin genetik profilinin DNT məlumat bazasında onun razılığı ilə qeydiyyatı mümkündür. Bu şəxsdən bioloji nümunənin götürülməsini və onun genetik profilinin müəyyən edilməsini Nazirlik və ya Büron təmin edir. Qeyd olunan şəxsin genetik profilinin DNT məlumat bazasında saxlanma müddəti və onun DNT məlumat bazasından silinməsi qaydası Gürcüstan  Hökumətinin qərarı ilə müəyyən edilir.
Maddə 4. Bioloji nümunənin götürülməsi 
1. Bioloji nümunə götürmək səlahiyyəti aşağıdakılara aiddir: 
a) Büronun səlahiyyətli əməkdaşına; 
b) Nazirliyin səlahiyyətli əməkdaşına; 
q) Gürcüstan Ədliyyə Nazirliyinin sisteminə daxil olan dövlət tabeliyindəki qurumun – Xüsusi Penitensiar Xidmətin (bundan sonra – Xüsusi Penitensiar Xidmət) səlahiyyətli əməkdaşına. 
2. Bu maddənin birinci bəndində nəzərdə tutulmuş səlahiyyətli əməkdaş Büroda/Nazirlikdə işləyən ekspert, habelə Büronun və ya publik hüquqi şəxsin – Gürcüstan Daxili İşlər Nazirliyinin Akademiyasının hazırladığı və bu maddənin birinci bəndində nəzərdə tutulmuş idarədə işləyən şəxsdir. 
3. Genetik profilin müəyyən edilməsi və DNT məlumat bazasında qeydiyyat məqsədilə Xüsusi Penitensiar Xidmət bioloji nümunəni götürüldüyü gündən ən geci növbəti iş günü Nazirliyə və ya Büraya göndərir. 
4. Məhkumdan bioloji nümunənin götürülməsi, onun genetik profilinin müəyyən edilməsi və DNT məlumat bazasında qeydiyyat məqsədilə Gürcüstan Ədliyyə Nazirliyinin idarəetmə sahəsində fəaliyyət göstərən publik hüquqi şəxslər – Cinayətlərin Qarşısının Alınması, Həbs Olunmayan Cəzaların İcrası və Probasiya Milli Agentliyi və İcra Milli Bürosu öz səlahiyyətləri daxilində Gürcüstan Hökuməti tərəfindən müəyyən edilmiş qaydada məhkumun Nazirliyə və ya Büraya təqdim edilməsinə yardım göstərirlər. 
5. Cinayət işinin istintaqı zamanı istintaq orqanı öz səlahiyyətləri daxilində bu Qanunla müəyyən edilmiş qaydada təqsirləndirilən şəxsin genetik profilinin müəyyən edilməsi və DNT məlumat bazasında qeydiyyat məqsədilə Nazirliyə və ya Büraya gəlməsi barədə məlumatın təqsirləndirilən şəxsə çatdırılmasını təmin edir. 
6. Bu maddənin birinci bəndində nəzərdə tutulmuş səlahiyyətli əməkdaş şəxsdən bioloji nümunənin götürülməsi və ya şəxsin onu götürməkdən imtina etməsi barədə protokol tərtib edir, orada aşağıdakılar qeyd olunur: 
a) Bioloji nümunənin profilləşdirilməsinə məruz qalan şəxs haqqında məlumatlar (adı, soyadı, doğum tarixi, şəxsi nömrəsi); 
b) Bioloji nümunənin götürülmə tarixi; 
q) Bioloji nümunəni götürən səlahiyyətli əməkdaşın adı, soyadı və vəzifəsi; 
d) Cinayət işinin nömrəsi (mövcud olduğu halda); 
e) Bioloji nümunənin profilləşdirilməsinə məruz qalan şəxsin bioloji nümunənin götürülməsinə razılığı/imtinası; 
v) Protokolun tərtib edilməsi üçün zəruri olan digər rekvizitlər.
Maddə 5. Bioloji nümunənin təkrar götürülməsi 
1. Əgər götürülmüş bioloji nümunə genetik profilin müəyyən edilməsi üçün kifayət deyilsə və/və ya bioloji nümunədən genetik profili müəyyən etmək mümkün deyilsə, bioloji nümunə bu qanunla müəyyən edilmiş qaydada təkrar götürülür. 
2. Əgər şəxsin genetik profili DNT məlumat bazasında qeydiyyatdadırsa, ondan bioloji nümunə təkrar götürülmür. 
Maddə 6. DNT məlumat bazasının işlənməsinin əsas qaydaları 
1. Genetik profilin müəyyən edilməsini və DNT məlumat bazasında qeydiyyatını Büro və Nazirliyin səlahiyyətli struktur bölməsi təmin edir. 
2. DNT məlumat bazasında saxlanılan genetik profil haqqında məlumat Nazirliyin informasiya bazasına daxil edilir. Bioloji nümunənin təkrar götürülməsinin qarşısını almaq məqsədilə bu informasiya bazası istintaq orqanlarının, xüsusi penitensiar xidmətin və Gürcüstan Ədliyyə Nazirliyinin idarəetmə sahəsində fəaliyyət göstərən publik hüquqi şəxsin – Cinayətin Profilaktikası, Azadlıqdan Məhrum Olmayan Cəzaların İcrası və Probasiya Milli Agentliyinin səlahiyyətli əməkdaşları üçün əlçatandır. 
3. Genetik profil digər ölkəyə və ya beynəlxalq təşkilata “Şəxsi məlumatların müdafiəsi haqqında” Gürcüstan Qanununun tələblərinə uyğun olaraq, Gürcüstanın beynəlxalq müqaviləsi, fərdi razılaşma və ya əvəzetmə şərtləri əsasında, əgər hüquqi yardımın göstərilməsi haqqında səlahiyyətli orqanın vəsatəti varsa, təqdim edilir. 
4. Cinayətin profilaktikası, cinayətin açılması və istintaqı, habelə itkin düşmüş şəxsin identifikasiyası məqsədilə digər ölkənin dövlət qurumu tərəfindən işlənmiş genetik profilin tələb edilməsi və DNT məlumat bazasında qeydiyyatı mümkündür. 
5. Bioloji nümunənin götürülməsi və məhv edilməsi, bioloji nümunənin profilinin çıxarılması, genetik profilin işlənməsi və mübadiləsi (o cümlədən, genetik profilin DNT məlumat bazasında saxlanma müddətinin hesablanması) qaydası təsdiq edilir, habelə bu qanunun icrası üçün zəruri olan digər təşkilati-texniki məsələlər Gürcüstan Hökumətinin qərarı ilə müəyyən edilir.
Maddə 7. Bioloji nümunənin məhv edilməsi və genetik profilin saxlanılması və silinməsi qaydaları 
1. Bioloji nümunə, genetik profil müəyyən edildikdən dərhal sonra məhv edilir, bioloji nümunə istintaq və ya digər prosessual hərəkətin aparılması nəticəsində götürülən və cinayət işi üzrə sübut olan hallar istisna olmaqla. Bu sübutun saxlanılması/məhv edilməsi barədə qərar Gürcüstan Cinayət Prosessual Məcəlləsinə uyğun olaraq qəbul edilir. 
2. Genetik profil aşağıdakı müddətə saxlanılır: 
a) Məhkum edilmiş şəxsin: 
a.a) Xüsusilə ağır cinayət törətdiyi halda – 75 il; 
a.b) Ağır cinayət törətdiyi halda – 50 il; 
a.q) Az ağır cinayət törətdiyi halda – 30 il; 
a.d) Cinayətin residivi halında – 75 il; 
b) Yetkinlik yaşına çatmayan məhkum edilmiş şəxsin: 
b.a) Xüsusilə ağır cinayət törətdiyi halda – 30 il; 
b.b) Ağır və ya az ağır cinayət törətdiyi halda – 10 il; 
b.q) Qəsdən törədilən cinayətin təkrar törədilməsi halında – 75 il. 
3. Təqsirləndirilən şəxsin genetik profili DNT məlumat bazasında qeydiyyata alınır və məhkum edildiyi halda bu maddənin 2-ci bəndində müəyyən edilmiş müddətə saxlanılır. 
4. Şəxs barəsində bəraət hökmü çıxarıldıqda və ya Gürcüstan Cinayət Prosessual Məcəlləsinin 105-ci maddəsinin birinci hissəsinin "a"–"d" yarımbəndlərində nəzərdə tutulmuş halda şəxsin genetik profili cinayət işi üzrə yekun qərar qanuni qüvvəyə mindikdən dərhal sonra DNT məlumat bazasından silinir, həmin maddədə müəyyən edilmiş digər əsasla istintaqın dayandırılması və/və ya cinayət təqibinin başlanmaması və ya başlanmış cinayət təqibinin dayandırılması halında genetik profil bu maddənin 2-ci bəndində nəzərdə tutulmuş cinayət kateqoriyasına uyğun olan müddətə saxlanılır. 
5. Bu qanunun 3-cü maddəsinin 2-ci bəndində nəzərdə tutulmuş halda genetik profil cinayət işi üzrə yekun qərar qanuni qüvvəyə mindikdən sonra 10 il müddətində DNT məlumat bazasında saxlanılır. Bu müddət bitdikdən sonra qeyd olunan genetik profil həmin bənddə müəyyən edilmiş müvafiq şəxsin tələbi əsasında DNT məlumat bazasından silinir. 
6. Şəxsin vəfat etdiyi halda onun genetik profili bu şəxsin vəfatından sonra 10 il müddətində saxlanılır, əgər genetik profilin saxlanılması üçün bu qanunla müəyyən edilmiş müddət bitməmişsə.
Maddə 8. Keçid müddəaları 
1. Büronun bu Qanun qüvvəyə minənədək müəyyən etdiyi genetik profil, bu Qanun qüvvəyə mindiyi gündən etibarən 10 il müddətində DNT məlumat bazasında saxlanılır. Bu müddət bitdikdən sonra genetik profil müvafiq şəxsin tələbi əsasında DNT məlumat bazasından silinir. 
2. Büro 2025-ci il iyunun 1-dək DNT məlumat bazasının yaradılması üçün zəruri olan təşkilati-texniki tədbirlərin həyata keçirilməsini təmin etsin. 
3. Gürcüstan Hökuməti Nazirliyin təqdimatı ilə 2025-ci il iyunun 1-dək Gürcüstan Hökumətinin qərarı ilə bioloji nümunənin götürülməsi və məhv edilməsi, bioloji nümunənin profilinin çıxarılması, genetik profilin işlənməsi və mübadiləsi (o cümlədən, genetik profilin DNT məlumat bazasında saxlanma müddətinin hesablanması) qaydasının təsdiq edilməsini, habelə bu Qanunun icrası üçün zəruri olan digər təşkilati-texniki məsələlərin müəyyən edilməsini təmin etsin. Nazirlik qeyd olunan qaydanı Büro ilə razılaşdıraraq Gürcüstan Hökumətinə təqdim edir. 
4. Xüsusi Penitensiar Xidmət 2027-ci il yanvarın 1-dək 2025-ci il iyunun 1-i tarixinə penitensiar müəssisədə olan təqsirləndirilən şəxslərdən və məhkum edilmiş şəxslərdən bioloji nümunələrin götürülməsini və genetik profillərin müəyyən edilməsi və DNT məlumat bazasında qeydiyyatı məqsədilə onların Nazirliyə və ya Büraya təhvil verilməsini təmin etsin. 
5. Bu Qanunun qüvvəsi "Cinayətlərin profilaktikası, azadlıqdan məhrum etmə ilə əlaqədar olmayan cəzaların icrası qaydası və probasiya haqqında" Gürcüstan Qanununun 2-ci maddəsində nəzərdə tutulmuş azadlıqdan məhrum etmə ilə əlaqədar olmayan cəzaların icrasına və ya probasiyaya tabe olan hüquqi akta, habelə ona tətbiq edilmiş cərimənin icrasına 2025-ci il iyunun 1-dək başlanmış məhkum edilmiş şəxsə şamil edilmir. 
Maddə 9. Qanunun qüvvəyə minməsi 
1. Bu Qanun, bu Qanunun birinci-yeddinci maddələri istisna olmaqla, dərc edildiyi gündən qüvvəyə minir. 
2. Bu Qanunun birinci-yeddinci maddələri 2025-ci il iyunun 1-dən qüvvəyə minir.

4 mart 2025-ci il 

